
Ágrip 

Þessi greinargerð og verkefnahefti sem henni fylgir er lokaverkefni í 

grunnskólakennarafræðum við Háskóla Íslands. Tilgangur verkefnisins var að búa til 

prjónauppskriftir sem myndu auka sjálfstæði, sköpun og vinusemi nemenda. Í 

greinargerðinni er fjallað í stuttu máli um sögu prjóns allt frá því á 8. öld e.Kr. og alveg 

þangað til prjónið kom til Íslands. Fjallað er um helstu prjónaaðferðir sem nýttar eru við 

verkefnin. Komið er inn á kennsluaðferðir í tengslum við verkefnin og verkefnavinnuna. 

Einnig er farið yfir uppbyggingu verkefnaheftisins og verkefnavalið. Verkefnaheftið inniheldur 

sex prjónauppskriftir sem settar eru upp í skrefum, á einfaldan og skilmerkilegan hátt. 

Áhersla er lögð á sköpunarþátt nemenda þar sem uppskriftirnar og sýnishornin eru unnin í 

hlutlausum lit og án munstra. Uppskriftirnar eru samdar af höfundi.  

Formáli 

Greinargerð þessi er 10 eininga lokaverkefni til B.Ed. prófs í grunnskólakennarafræðum með 

textílkjörsvið frá Kennaradeild Menntavísindasviðs Háskóla Íslands. Leiðbeinanda mínum, 

Ásdísi Jóelsdóttur, þakka ég góða leiðsögn og stuðning við verkefnið. Vil ég þakka mömmu 

minni, Önnu Berglindi, fyrir mikla aðstoð og yfirlestur á verkefninu. Systkinum mínum, 

Guðmundi Brynjari og Steinunni Lilju, vil ég þakka fyrir fyrisætustörf og mátanir og álit á 

verkefnum á meðan á vinnslu þeirra stóð. Vil ég einnig þakka kærastanum mínum, Elíasi 

Arnþóri, fyrir ómælda trú og stuðning við mig á meðan á verkefnavinnunni stóð.  

 

Hugmyndin að verkefninu mínu kviknaði þegar ég sat heima við að prjóna og Steinunn Lilja, 

litla systir mín sem er 10 ára, sagði við mig að hana langaði svo til þess að prjóna og að þau 

gerðu bara húfu í skólanum. Þá hugsaði ég með mér, af hverju í ósköpunum þyrfti alltaf að 

prjóna húfu, hvers vegna mætti ekki prjóna eitthvað fjölbreyttara. Einnig hafa 

textílnámskeiðin sem ég hef setið haft áhrif á mig, þar sem ég hef prófað að prjóna eitthvað 

annað en ég var vön. Reynsla mín af vettvangi spilaði einnig inn í þar sem mér finnst 

áberandi hvað nemendur eru áhugasamir um að prjóna. Róin sem skapast í tímum þegar 

nemendur eru að prjóna finnst mér svo ótrúlega dýrmæt í ærslagangi nútímans. Þess vegna 

langaði mig til þess að búa til auðlesnar prjónauppskriftir fyrir nemendur í grunnskólum til 

þess að þau hefðu val um fleiri verkefni sem höfða til þeirra en ekki bara eitt fyrirfram 

ákveðið verkefni.  

 

Þetta lokaverkefni er samið af mér undirrituðum. Ég hef kynnt mér Siðareglur Háskóla 

Íslands (2003, 7. nóvember, http://www.hi.is/is/skolinn/sidareglur) og fylgt þeim samkvæmt 

bestu vitund. Ég vísa til alls efnis sem ég hef sótt til annarra eða fyrri eigin verka, hvort sem 

um er að ræða ábendingar, myndir, efni eða orðalag. Ég þakka öllum sem lagt hafa mér lið 

með einum eða öðrum hætti en ber sjálf(ur) ábyrgð á því sem missagt kann að vera. Þetta 

staðfesti ég með undirskrift minni. 

Reykjavík, ____.__________________ 20__ 

 

_________________________________ _________________________________ 

1 Inngangur  

Textílmennt er samkvæmt lögum skyldugrein í grunnskóla. Gjarnan er hún kennd í 1. – 7. 

bekk og síðan sem val í 8., 9. og 10. bekk. Prjón er ævaforn aðferð sem notuð er til þess að 

búa til fatnað. Prjón olli mikilli byltingu á 8. öld e.Kr. þegar það leysti vefnaði af hólmi sem 

hafði verið eina aðferðin til þess að búa til voð til fatagerðar (Ásdís Jóelsdóttir, 2017).  

 

Í verkefninu er gengið út frá rannsóknarspurningunni: Hvernig er hægt að búa til einfaldar og 

auðlesnar prjónauppskriftir sem myndu auka sjálfstæði, sköpun og vinnusemi nemenda?  

 

Í verkefninu er gengið út frá því að uppskriftirnar henti fyrir nemendur á miðstigi (5. – 7. 

bekkur). Auðvelt er samt sem áður að nota uppskriftirnar fyrir yngri eða eldri nemendur og 

fer það þá mikið eftir áherslum hvers og eins kennara og einnig hvað nemendur kunna. 

Auðvelt er að útfæra verkefnin á marga vegu eftir því hvað nemendur lystir. Verkefnin eiga 

að auka á sköpunarþátt nemenda þar sem að engir litir né annað aukalegt er tilgreint í 

uppskriftunum. 

 

Markmið mitt var að vinna hentug prjónaverkefni með einföldu sniði, í uppskriftaformi, sem 

henta fyrir nemendur á miðstigi (5.-7. bekkur). Niðurstaðan af minni eigin reynslu af 

prjónaskap, og eftir að hafa skoðað framboð verkefna í prjónabókum og öðrum 

prjónauppskriftum, er að mikil þörf sé á einföldum prjónauppskriftum fyrir þennan 

aldurshóp. Markmiðið með uppskriftunum er að gera nemendur meira sjálfbjarga við 

prjónavinnuna. Í verkefnunum er lögð áhersla á að gæta hlutleysis í litavali til þess að hafa 

ekki of mikil áhrif á val nemenda og til þess að gefa þeim tækifæri til að nýta eigin 

sköpunarkraft, t.d. í litavali, munsturgerð eða annarri skreytingu. Ekki er verið að kenna 

grunnatriði í uppskriftunum í verkefnaheftinu, miðað er við að nemendur kunni að fitja upp, 

prjóna slétt og brugðið, að fella af og sauma saman. Valið var að vinna með sex mismunandi 

verkefni sem henta fyrir þennan aldurshóp og reynt að hafa þau með svipuðum hætti hvað 

varðar erfiðleikastigið. Vinna við verkefnin tekur þó mislangan tíma. 

2 Rökstuðningur fyrir vali á viðfangsefni  

Bókin, Leiðarvísir - til að nema ýmsar kvennlegar hannyrðir, frá árinu 1886 er fyrsta íslenska 

prentaða heimildin um hannyrðir. Í þeim hluta sem fjallar um prjónaskap er tekið fram að 

prjónakunnátta sé svo almenn hér á landi að ekki virðist vera þörf á því að kenna þessa 

aðferð (Elsa E. Guðjónsson, 1985). Fyrr á öldum var líka nauðsynlegt að bæði börn og 

fullorðnir gætu prjónað þar sem prjónið var mikilvæg söluvara fyrir heimilin í landinu og var 

því framlag hvers og eins nauðsynlegt fyrir afkomu heimilanna (Ásdís Jóelsdóttir, 2017). 

Miðað við þessar upplýsingar þótti óþarfi að kenna prjón því svo til allir kunnu til verka enda 

gekk þessi kunnátta á milli kynslóða. Í dag er prjónið vinsælt og margir kunna að prjóna. Það 

er þó ekki svo gott að allir kunni að prjóna og á það sérstaklega við um börn og ungmenni á 

skólaaldri. Nú til dags er meira prjónað sér til ánægju og í kennslu og einnig til þess að þroska 

samspil hugar og handa, fínhreyfingar í fingrum, skapandi þætti og til að kenna almenna 

textílfræði.  

 

Út frá þessari umfjöllun úr eldri heimildum sem enn hljómar við áherslur í Aðalnámskrá 

grunnskóla frá árinu 1999 og reynslu minni í textílkennaranáminu og í vettvangshluta þess, 

vaknaði löngun hjá mér til þess að búa til prjónaverkefni sem nemendur á grunnskólaaldri 

hefðu not fyrir og sem nýttist sem kennsluefni fyrir kennara. Með því væri einnig verið að 

stuðla að því að kennarar viðhéldu gamalli prjónahefð með því að þjálfa nemendur í því að 

prjóna sér til ánægju og þroska. Í dag má einnig tengja þá kunnáttu við sjálfbærni og til 

sparnaðar í heimilishaldi.  

 

Ástæðan fyrir því að ég valdi að útbúa verkefnahefti með prjónauppskriftum fyrir miðstigið 

(5.-7. bekkur) var að lítið er til af aðgengilegum og fjölbreyttum prjónaverkefnum sem hægt 

er að nýta til kennslu fyrir þennan aldurshóp (10-12 ára). Samkvæmt því sem fram kemur í 

Aðalnámskrá grunnskóla þá eiga nemendur á miðstigi að geta nýtt sér einfaldar aðferðir 

textílgreinarinnar og beytt viðeigandi áhöldum. Ætti þá það sama að gilda um prjónið, þ.e. 

nemendur kunni grunnþætti prjónsins (Aðalnámskrá, 2013). 

Á þessu aldursstigi er því nauðsynlegt að auka verkefnavalið í samræmi við getu og með 

áherslu á sjálfstæð og skapandi vinnubrögð. Aðalnámskrá (2013) segir að nemendur eigi að 

geta þróað hugmyndir í textílverk og unnið eftir ferli ásamt því að geta notað fjölbreyttar 

aðferðir við skreytingar textíla. Í verkefnaheftinu er tekið mið af því að nemendur á miðstigi 

kunni helstu undirstöðuatriðin í prjóni og því er ekki verið að kenna þá þætti, heldur er lögð 

áhersla á ýmsa valmöguleika þar sem tekið er mið að því hvað hentar þessum aldurshópi, 

þannig að nemendur hafi val um hvað þá langar til að prjóna.  

 

Eitt fyrirfram ákveðið verkefni fyrir alla er ekki spennandi valkostur enda nauðsynlegt að þau 

hafi val og geti unnið að verkefnum sínum á sjálfstæðan og skapandi hátt. Með því að hafa 

nokkur verkefni í boði er stuðlað að áhugahvöt hjá nemendum. Ásta Bryndís Schram (e.d.) 

fjallar um áhugahvöt sem er ferli sem leiðir til þess að við framkvæmum eitthvað. Áhugahvöt 

leiðir af sér virkni, hvort sem hún er hugræn, tilfinningaleg eða atferlisleg. Valdefling (þar 

sem nemendur fá að velja) er til staðar þegar nemendum finnst þeir hafa eitthvað val í 

námskeiðum sem þeir sækja og að þeir geti haft áhrif á nám sitt að einhverju leyti. Þetta 

stuðlar allt að áhugahvöt nemenda.  

 

Er það von mín að verkefnaheftið sé góð viðbót við það kennsluefni í prjóni sem fyrir er og 

geti nýst kennurum við að auka framboð og fjölbreytileika í prjónakennslu fyrir þennan 

aldurshóp.  

3 Hvað er prjón? 

Prjónið er talið eiga uppruna sinn meðal Araba í Miðausturlöndum og hafi síðan borist þaðan 

til Evrópu, að talið er á 8. öld e.Kr. Prjónið olli byltingu í fatagerð þar sem vefnaður hafði 

fram að því verið eina aðferðin til þess að búa til voð til fatagerðar. Mikil nákvæmni fylgdi 

prjóninu og átti það að vera fíngert og þétt. Á þeim tíma var prjón einungis talið vera á færi 

þeirra sem væru iðnlærðir í greininni. Menntuninni var hagað þannig að sveinar lærðu hjá 

meisturum, líkt og í öðrum iðngreinum. Á þessum tíma voru einnig starfrækt fagfélög 

prjónameistara (Ásdís Jóelsdóttir, 2017). 

 

Kóngar og aðalsmenn voru þeir sem nær eingöngu gengu í prjónaafurðum á 15. öld í Evrópu 

en þá er blómaskeið prjónsins sem listhandverks talið hafa verið. Á 16. öld þóttu útprjónaðar 

undir- eða nátttreyjur með damaskáferð og prjónaðir sokkar vera lúxusfatnaður. Útprjónuðu 

peysurnar voru gjarnan prjónaðar úr silki með mjög fíngerðum prjónum og voru dæmi um 

allt að þrjátíu prjónalykkjur hafi verið á hverja fimm sentimetra (Ásdís Jóelsdóttir, 2017). 

 

Elísabet I. Englandsdrottning er talin vera fyrsta konan sem klæddist silkisokkum en það var 

um 1561. Á þeim tíma náði prjónið mikilli útbreiðslu. Drottningin lagði áherslu á að 

prjónakunnátta yrði útbreidd meðal fátækra þannig að þeir gætu lifað af því að prjóna (Ásdís 

Jóelsdóttir, 2017).  

 

Í bók Ann Møller(1983), Pregle, binde og lænke, segir að prjónað hafi verið á seinni hluta 16. 

aldar í norðanverðri Evrópu og þar á meðal á Norðurlöndum en ekki þó sem löggild iðngrein 

eins og í Evrópu og þess vegna naut prjónið ekki sömu virðingar þar. Á Norðurlöndunum var 

auðvelt að fjölga sauðfé og nóg var um beitiland og frekar litið á þau sem fátæk 

framleiðslusvæði enda þróuðust þar helst grófprjónaðar ullarvörur sem voru heppilegar til 

sölu erlendis (Nielsen, A.M. 1983).  

Prjón er talið hafa borist til Íslands með enskum, þýskum eða hollenskum kaupmönnum. Ekki 

er vitað með vissu hvenær það var en talið er að það hafi ekki verið seinna heldur en á fyrri 

hluta 16. aldar. Gæti því verið að prjónahefðir á Íslandi séu eldri en á hinum 

Norðurlöndunum (Elsa E. Guðjónsson, 1985).  

 

Í bókinni Prjónabiblíunni, er prjón skilgreint sem listhandverk sem samanstendur af færni við 

að ná tökum á tækninni og hráefninu sem unnið er með og síðan er það sköpunin sjálf, það 

að móta og túlka sitt verk með formum og litum. Það eina sem þarf til þess að geta prjónað 

eru prjónar og band og það er þessi einfaldleiki sem er svo gífurlega heillandi við prjónið. Að 

velja sér verkefni við hæfi er líka lykilaðtriði. Prjón er aðferð við að búa til efni úr þræði eða 

öðru sem hægt er að prjóna úr. Það efni sem verður til heitir prjón eða prjónað efni (Gréta 

Sörensen, 2014). „Prjón er gömul lykkjuaðferð. Með hjálp að minnsta kosti tveggja prjóna er 

mögulegt að mynda flöt með því að búa stöðugt til nýjar lykkjur.“ (Keller, A., 2013). 

 

Prjóntækni felur í sér þær aðferðir og áhöld sem notuð eru við sjálfa prjónavinnuna. Á það 

við um prjónana sjálfa og hvernig þeim er beytt við að prjóna nýjar prjónalykkjur. Stærð 

prjónanna fer eftir því hvaða prjónagarn verður fyrir valinu til að prjóna úr.  

 

Grunnaðferðir í prjóninu hafa lítið breyst frá upphafi. Það eina sem hefur breyst er úr hverju 

prjónarnir sjálfir eru gerðir (Keller, A., 2013). Helstu prjónar sem notaðir eru í 

verkefnaheftinu eru eftirfarandi: 

 Bandaprjónar eru tveir langir prjónar sem hafa hnúð á endanum, eru notaðir þegar 

prjónað er breitt stykki, fram og til baka (Gréta Sörensen, 2014). 

 Hringprjónar eru notaðir þegar prjóna á stærri stykki í hring. Einnig geta þeir verið 

hentugir þegar stórt stykki er prjónað fram og til baka (Gréta Sörensen, 2014).  

 Sokkaprjónar eru fimm jafn langir prjónar og eru notaðir þegar prjóna á mjótt stykki í 

hring, eins og t.d. sokka, vetlinga , ermi o.fl (Gréta Sörensen, 2014). 

Uppfitjun eða fit er gerð þegar byrjað er að prjóna. Þegar fitjað er upp er verið að búa til 

lykkjur sem eru settar upp á prjóninn. Affellingin er ekki síður mikilvæg heldur en uppfitjunin 

og er hún til þess að ganga frá prjóni til þess að það rakni ekki upp (Gréta Sörensen, 2014). 

 

Lykkjur prjóns eru prjónaðar lárétt frá hægri til vinstri. Þegar allar lykkjur á prjóninum hafa 

verið prjónaðar einu sinni er einni umferð lokið. Þegar hringprjónar eru notaðir jafngildir 

einn hringur á þeim einni umferð (Gréta Sörensen, 2014). Prjónið sjálft eða prjónavoðin 

getur verið prjónuð flöt eða í samhangandi hring og grunnlykkjurnar eru sléttar lykkjur eða 

brugðnar lykkjur. Í verkefnaheftinu eru eftirfarandi atriði notuð við gerð prjónaafurðanna:  

 

Flatt prjón: Notaðir eru tveir prjónar og prjónað er til skiptis frá réttunni og röngunni (fram 

og til baka) og fær flöturinn þar af leiðandi láréttar rendur (Keller, A., 2013). 

 

Hringprjón: Prjónað er með 4-5 prjónum eða með einum hringprjóni, alltaf er prjónað frá 

réttunni og með hringprjóninu myndast alltaf hólkur (Keller, A., 2013).  

 

Slétt lykkja: Auðveldast er að læra að prjóna slétta lykkju enda gengur prjónið þá hratt og 

auðveldlega fyrir sig. Sérstaklega þegar prjónað er í hring en líka ef prjónað er garðaprjón, 

þ.e. þegar sléttar lykkjur eru prjónaðar fram og til baka. Þegar prjónuð er slétt lykkja er hægri 

prjóni stungið inn í fremri lykkjubogann á vinstri prjóni og prjónabandið á vinstri vísifingri 

sótt og dregið í gegnum lykkjuna og lykkju á vinstri prjóni síðan sleppt. Þannig verður til ný 

lykkja (Gréta Sörensen, 2014).  

 

Brugðin lykkja: Í brugðinni lykkju er byrjað að leggja prjónabandið fyrir framan hægri 

prjóninn og honum síðan stungið aftan frá inn í fremri lykkjubogann á vinstri prjóninum. 

Síðan er bandið sem liggur um vísifingur sótt með því að krækja í bandið með hægri 

prjóninum og með því að fara upp fyrir bandið og í gegnum lykkjuna á vinstri prjóninum og 

henni sleppt um leið. Þannig myndast ný lykkja (Gréta Sörensen, 2014). 

4 Aðalnámskráin og áherslur í prjóni 

Í listgreinahluta Aðalnámskrár grunnskóla frá árinu 1999, má finna lokamarkmið í 

textílmennt og þar eru einnig áfangamarkmið við lok 4., 7. og 10. bekkjar. Þar kemur fram 

hvaða vinnuaðferðir nemendur ættu að geta nýtt sér. Til viðbótar eru þrepamarkmið fyrir 

hvern bekk frá 1. og upp í 10. bekk. Þrepamarkmiðin segja ítarlega frá því hvað nemandi á að 

kunna við lok hvers bekkjar. Til þess að auðvelda yfirsýn yfir markmið, loka-, áfanga- og 

þrepamarkmiðunum, var þeim skipt niður í þrjá flokka: Lögmál og aðferðir, sögulegt og 

félagslegt samhengi og fagurfræði og rýni (Aðalnámskrá,1999).  

 

Í þrepamarkmiðum fyrir 4. bekk í námskránni frá árinu 1999 segir að nemendur eigi að læra 

að fitja upp, prjóna garðaprjón og að fella af í prjóni. Einnig eiga nemendur að læra að sauma 

saman prjónles og ganga frá endum á prjónlesi.  Í 5. bekk segir að nemendur eigi að læra að 

prjóna brugðna lykkju og skipta um lit á garni í prjóni. Einnig eiga nemendur að læra 

einfaldar aðferðir við úrtöku og útaukningu í prjóni. Minnst er á að nemendur geri tilraunir 

með að lita ullargarn með jurtalitum (Aðalnámskrá, 1999). 

 

Niðurstöður list- og verkgreinahluta rannsóknarinnar, Starfshættir í grunnskólum við upphaf 

21. aldar, sýna að einungis 58 % list- og verkgreinakennara styðjast að öllu eða miklu leyti við 

aðalnámskrána frá 2007, þegar þeir undirbúa kennslu en sú námskrá byggir að mestu leyti á 

námskránni frá árinu 1999. Meðal kennara í öðrum fögum er þetta hlutfall 76%. Í 

rannsókninni kom fram að kennarar völdu úr það sem nýttist þeim hvað best í kennslu og 

það sem nemendur þeirra höfðu mesta ánægju af (Gerður G. Óskarsdóttir, 2014).  

 

Í greinasviði núgildandi Aðalnámskrár grunnskóla frá árinu 2013, er fjallað um menntagildi, 

megintilgang, hæfniviðmið, kennsluhætti og námsmat. Þar er sameiginlegur kafli um list- og 

verkgreinar. Í þessum kafla er gerð grein fyrir megintilgangi og menntagildi list- og 

verkgreina. Í kaflanum um list-og verkgreinar er fjallað almennt um þær greinar og 

sameiginleg hæfniviðmið þeirra, við lok 4., 7., og 10. bekkjar sett fram. Undir hverri grein eru 

síðan sér hæfniviðmið fyrir hverja og eina list- og verkgrein (Aðalnámskrá, 2013). 

 

Hæfniviðmið í textílmennt rúma rétt um tvær og hálfa síðu í núgildandi Aðalnámskrá. Þar er 

hvergi komið inn á grunnaðferðir fyrir greinina sem kenna á eins og gert var í 

þrepamarkmiðunum í námskránni frá árinu 1999. Hæfniviðmiðunum í núverandi námskrá er 

skipt upp í þrjá flokka sem eiga að auðvelda notendum yfirsýn yfir námsþættina. Þessir 

efnisflokkar eru:  

1. Handverk, aðferðir og tækni. Þar undir eru þrjú hæfniviðmið fyrir hvert aldursstig. 

2. Sköpun, hönnun og útfærsla. Þar undir eru fjögur hæfniviðmið fyrir hvert aldursstig. 

3. Menning og umhverfi. Þar eru einnig fjögur hæfniviðmið fyrir hvert aldursstig.  

Öll eru þessi hæfniviðmið mjög opin og geta veitt kennurum meira frelsi til þess að velja og 

útfæra viðfangsefni sín (Aðalnámskrá 2013). Samkvæmt því sem fram kemur í 

hæfniviðmiðunum fyrir miðstigið þá eiga nemendur í þeim aldurshóp að geta nýtt sér 

einfaldar aðferðir textílgreinarinnar og beytt viðeigandi áhöldum. Ætti það sama þá að gilda 

um prjónið, það að nemendur kunni grunnþætti prjónsins (Aðalnámskrá, 2013). 

 

Verkefnin sem finna má í verkefnaheftinu henta vel fyrir alla aldurshópa grunnskólans þó hér 

hafi verið tekið mið af miðstiginu, sem er 5.-7. bekkur (10 – 12 ára). Í uppskriftunum er þó 

gert ráð fyrir að nemendur kunni grunnaðferðir í prjóni eins og að prjóna sléttar og brugðnar 

lykkjur, fitja upp, fella af, tengja í hring, sauma saman og að ganga frá endum. Mikilvægt er 

að kennarar útbúi sýnishorn af afurðum fyrir nemendur til þess að skoða og máta. Á 

auðveldan hátt er hægt að aðlaga verkefnin að aldri nemenda og fer það þá eftir því hvort 

þau hafa lært grunninn frekar snemma á yngsta stiginu. Auk þess er auðvelt að bæta við 

erfiðleikastigið fyrir nemendur á efsta stiginu til dæmis með því að auka við sköpunarþáttinn.  

 

Í litavalinu í verkefnunum er valinn hlutlaus litur til þess að prjónalykkjurnar sjáist vel á 

ljósmynd. Sami liturinn er notaður í öll sýnishornin á ljósmyndunum fyrir hverja uppskrift til 

þess að þau skapi síður fyrirmynd að litavali hjá nemendum. Þannig er þess gætt að pláss 

verði fyrir sköpunarþáttinn en nemandinn getur á auðveldan hátt bætt inn litum og munstri 

eða skreytt eftir á með ýmsum hætti t.d. með perlum eða pallíettum.  

 

Í verkefnaheftinu er ekki fjallað um sögu prjónsins né farið yfir helstu áhöld, en mikilvægt er 

að kennarar séu með áhugaverðar innlagnir um sögulega þætti prjónsins. Einnig er tilvalið að 

fjalla um textílfræðilega þætti, eins um ull og ullarvinnslu eða tengja við þær garntegundir 

sem verið er að vinna með hverju sinni.  

 

Í B.Ed. ritgerð sinni, Textílmennt fyrir alla - Fjölbreytt val nemenda með áherslu á 

fjölgreindakenningu Howard Gardners, kannaði Hafrún Ásta Hafsteinsdóttir viðhorf nemenda 

í 8. bekk til textílmenntar. Þar spurði hún út í viðfangsefni greinarinnar, þar á meðal prjónið. 

Áberandi var að stúlkur gáfu prjóninu hærri einkunnir en drengir. Sjá mátti af svörum 

nemenda að bæði stúlkur og drengir höfðu samt gaman af því að prjóna þó svo að drengirnir 

hefðu almennt gefið því lægri einkunn (Hafrún Ásta Hafsteinsdóttir, 2015).  

 

Í verkefnavalinu var hugað að afurðum sem eru vinsælar hjá aldurshópnum og sem henta 

báðum kynjum. Verkefnunum er ekki raðað upp eftir erfiðleikastigi enda er prjónavinnan í 

verkefnunum auðskilin og unnin að verkefnunum með svipuðum hætti. Auk þess er gert ráð 

fyrir að verkefnin taki fremur stuttan tíma í framkvæmd.  

 

4.1 Kennsluaðferðir til viðbótar við verkefnaheftið 

Í verkefnaheftinu eru settar fram prjónauppskriftir sem byggja á textaleiðbeiningum og auk 

þess eru ljósmyndir af tilbúnum verkefnum. Lögð er áhersla á að leiðbeiningarnar séu með 

eins skýrum hætti og mögulegt er og að samræmi sé í orðalagi. Í öllum verkefnunum er 

unnið með sömu prjónalykkjur, uppfitjun og affellingu og frágangur er auðveldur. Unnið er 

með sama garnið (hér Álafosslopi) og sömu stærð af prjónum í öllum verkefnunum en gerðir 

af prjónum geta verið hring-, sokka- eða bandprjónar. Markmiðið er að nemendur geti 

fljótlega í ferlinu séð fyrir sér lokaútkomuna og að þeir geti á auðveldan hátt tileinkað sér 

uppskriftaformið og geti auðveldlega byrjað á nýju verkefni í verkefnaheftinu og unnið það á 

sjálfstæðan hátt.  

Í bókinni Litróf kennsluaðferðanna er kennsluaðferð skilgreind sem það skipulag sem 

kennarinn hefur á kennslu sinni. Þar með talið, allt sem viðkemur samskiptum við nemendur, 

viðfangsefninu sem lagt er fyrir og því námsefni sem í boði er, í því skyni að nemendur læri 

samkvæmt tilsettu markmiði. Boðnámsaðferðir byggja á því að námsgögn séu brotin niður í 

stutta afmarkaða þætti. Í sérhverjum þætti eru tilteknar upplýsingar. Námsefnið er því 

hannað þannig að nemandinn geti stöðugt athugað hvort að hann er að gera rétt (Ingvar 

Sigurgeirsson, 2013). 

 

Í verkefnaheftinu er uppskriftaformið í takt við það sem að Menntamálastofnun (2017) hefur 

sett fram í Gátlista og leiðbeiningar um frágang. Uppbygging uppskriftanna er skipulögð og 

gætt er að því að hver námseining sé í samhengi við það sem áður er komið fram og það sem 

á eftir kemur. Framsetning, málfar og notkun hugtaka hæfir þeim aldri sem verkefnin eru 

ætluð. Einnig eru fyrirmælin skýr þannig að ljóst sé hvað felst í hverjum verkhluta fyrir sig 

(Menntamálastofnun, 2017).  

 

Í verkefnaheftinu er ekki fjallað um sögu prjónsins né farið yfir helstu áhöld eins og áður 

sagði en kennarar geta samt með ýmsum hætti gert kennsluna og verkefnavinnuna 

spennandi, til dæmis með því að nýta sér innlagnir í formi stuttra fyrirlestra. Slíkir fyrirlestrar 

hjálpa til við að útskýra og greina frá mismunandi sjónarhornum eða lausnum sem vekja 

nemendur til umhugsunar. Fyrirlestrar eru með algengari kennsluaðferðum í háskólum og 

framhaldsskólum en eru sjaldgæfari í grunnskólum þar sem fremur er lögð áhersla á stutta 

fyrirlestra (Ingvar Sigurgeirsson, 2013).  

 

Í meistararitgerð Ingunnar Elísabetar Viktorsdóttur, Val viðfangsefna í textílmennt – Áhugi og 

bakgrunnur textílkennara, kemur fram að námskrár sem voru í gildi þegar umræddir 

kennarar voru í námi og þegar þeir útskrifuðust, höfðu áhrif á kennarana. Einnig kom fram að 

kennarar voru líklegri til þess að kenna það sem þeim þótti skemmtilegast. Aðeins tveir af sex 

kennurum lögðu áherslu á öll hæfniviðmið aðalnámskrárinnar. Allir lögðu áherslu á flokkinn, 

Handverk, aðferðir og tækni. Áhersla á flokkinn, Sköpun, hönnun og útfærsla var nokkuð 

góð. Hæfniviðmiðunum í flokknum, Menning og umhverfi, sem tengja má sögulegum þáttum 

og mögulega hráefnisfræðinni, var hinsvegar ábótavant. Niðurstöður rannsóknarinnar sýndu 

að kennarar velja verkefni eftir sínum eigin áhugasviðum, styrkleika og áherslum námskrár 

frá sínum námstíma (Ingunn Elísabet Viktorsdóttir, 2016).  

 

Í tengslum við verkefnaheftið er samt sem áður mikilvægt að kennarar séu með til viðbótar, 

spennandi og hvetjandi innlagnir, meðal annars um sögu prjónsins og áhöld og öðru því sem 

tengist íslensku ullinni og ullarvinnslu eða mögulega öðru hráefni og garntegundum sem 

verið er að vinna með hverju sinni. 

 

Sýnishorn eru mjög stór partur af textílkennslu og í sumum verkefnum eru þau hreinlega 

ómissandi. Þó að prjónauppskriftir séu fyrir hendi með góðum leiðbeiningum í máli og 

myndum þá er nauðsynlegur partur af prjónakennslu að vera með sýnishorn af þeim 

afurðum sem ætlað er að vinna að, fyrir nemendur til að skoða og máta. Sýnishorn í nokkrum 

stigum minnkar álag á kennara og eykur vinnufrið í stofunni. Gott er að nemendur geti gripið 

í sýnishorn þegar að þeir eru búnir með einhvern hluta og vita ekki hvað á að gera næst. 

Áþreifanleg sýnishorn gefa nemendum góða innsýn í það hvernig á að vinna verkefnin stig frá 

stigi. Sýnishorn geta veitt nemendum meira sjálfstraust og stuðla þau einnig að sjálfstæðum 

vinnubrögðum nemenda (Ásdís Jóelsdóttir, munnleg heimild, vetur 2018). Nauðsynlegt er að 

kennarar styðji við innihald verkefnaheftisins með því að útbúa tilbúin sýnishorn fyrir 

nemendur til að hafa til hliðsjónar og fylgi því eftir með sýnikennslu. Að öðru leyti er 

markmiðið að nemendur verði fremur sjálfbjarga við prjónavinnuna. 

 

Þrátt fyrir að til staðar séu haldgóðar prjónaleiðbeiningar og uppskriftir þá er nauðsynlegt í 

prjónakennslu að vera með sýnikennslu og þá tengist það helst ákveðnum grunnþáttum eins 

og að fitja upp, fella af, prjóna brugðnar lykkjur, telja umferðir í prjóninu ásamt fleiri atriðum. 

Sýnikennsla er nokkuð algeng í námsgreinum líkt og stærðfræði, skrift, handmennt og öðrum 

list- og verkgreinum (Ingvar Sigurgeirsson, 2013). Við vinnu á prjónaverkefnum eru því 

stundum nauðsynlegt að kennari sýni nemendum hvað á að gera varðandi til dæmis tilteknar 

aðferðir. 

Við upphaf verkefnavinnunnar er hægt að mynda umræðuhópa um viðfangsefnið og síðan er 

hægt að ljúka verkefnavinnu með sýningu og geta slíkar sýningar verið hvers konar 

uppstillingar á hlutum og myndum með viðeigandi skýringum. Sýningar geta verið af ýmsum 

toga bæði stórar og litlar en þær eru oft notaðar til þess að vekja áhuga nemenda á 

viðfangsefninu og skapa umræður um verkefnavinnuna (Ingvar Sigurgeirsson, 2013).  

5 Verkefnaheftið  

Í þessu lokaverkefni er markmiðið að vinna hentug prjónaverkefni með einföldu sniði, í 

uppskriftaformi, sem henta nemendum á miðstigi (5.-7. bekkur) grunnskólans. Samkvæmt 

minni eigin reynslu af prjónaskap og eftir að hafa skoðað framboð verkefna í prjónabókum 

og öðrum prjónauppskriftum, er niðurstaða mín sú að þörf sé á hentugum prjónaverkefnum 

og einföldum prjónauppskriftum fyrir þennan aldurshóp. Markmiðið er að útbúa 

verkefnahefti með áhugaverðum prjónaverkefnum og einföldum textaleiðbeiningum, þar 

sem tillit er tekið til aldurs og getu nemenda (Menntamálastofnun, 2017).  

 

Markmiðið er að nemendur geti orðið meira sjálfbjarga við prjónavinnuna þannig að þegar 

þeir hafa áttað sig á uppsetningu og innihaldi í einni uppskrift, þá sé auðvelt fyrir þá að vinna 

eftir uppskriftunum sem á eftir koma. Í gegnum mína eigin reynslu í vettvangsnáminu þar 

sem ég hafði tækifæri til að koma að kennslu í nokkrum skólum, kom vel í ljós hver voru 

helstu  og vinsælustu viðfangsefnin í prjóninu og hafði það áhrif á hvaða verkefni urðu fyrir 

valinu í verkefnaheftinu. Í verkefnavalinu er lögð áhersla á að gæta hlutleysis í litavali til að 

hafa ekki of mikil áhrif á val nemenda og þannig gefa þeim tækifæri til að nýta eigin 

sköpunarkraft, til dæmis í litavali, munsturgerð eða skreytingu með öðrum hætti.  

 

Valið var að vinna með sex mismunandi prjónaverkefni sem henta aldurshópnum og reynt að 

hafa þau með svipuðum hætti hvað varðar erfiðleikastigið. Tekur þó mislangan tíma að 

prjóna verkefnin. Í grunninn er gert er ráð fyrir því að nemendur sem eru komnir á þetta 

aldursstig hafi lært helstu grunnatriðin í prjóni, eins og að fitja upp, fella af, að prjóna slétt og 

brugðið og að sauma eða lykkja saman. Í heftinu er því ekki lögð áhersla á að kenna fyrrnefnd 

atriði enda eru flestar hefðbundnar prjónabækur með slíkum leiðbeiningum auk þess sem 

finna má slíkar leiðbeiningar á netinu.  

Verkefnaheftið mun nýtast sem námsefni fyrir nemendur og kennsluefni fyrir kennara. Til 

framtíðar séð verður hægt að bæta við prjónaverkefnum og gera þau aðgengileg á rafrænan 

hátt. 

 

Í upphafi verkefnaheftisins eru grunnupplýsingar sem eiga við allar uppskriftirnar. 

Uppskriftirnar eru settar þannig upp að efst á hverri síðu er heiti uppskriftarinnar. Þar fyrir 

neðan eru upplýsingar um hentuga prjóna ásamt því magni af garni sem þarf í verkið. Mynd 

er af afurðinni á fyrirsætum. Textalýsing er síðan í 6 – 8 skrefum. Síðan koma uppskriftirnar 

hver af annari. 

 

5.1 Grunnupplýsingar  

Uppskriftirnar eru fyrst og fremst grunnuppskriftir sem hægt er að leika sér með ef  áhugi er 

fyrir hendi. Prjónauppskriftirnar eru allar miðaðar við að prjónað sé úr Álafosslopa og að 

notaðir séu prjónar númer sex. Í verkefnum eru notaðir annaðhvort bandprjónar, 

hringprjónar eða sokkaprjónar. Uppskriftirnar eru miðaðar við að nemendur kunni að fitja 

upp, fella af og prjóna sléttar og brugðnar lykkjur. Verkefnin eru prjónuð alveg slétt í hring, 

með stroffi efst og neðst, slétt og brugðin alla leið eða prjónuð slétt fram og til baka. Sama 

uppfit er notuð í öllum verkefnunum og sama affellingin einnig. Hlutlaus litur er notaður í 

sýnishornin til þess að þau skapi síður fyrirmyndir fyrir nemendur fyrir þeirra verkefni. Þegar 

verkefnin eru tilbúin er gott ráð að skola úr þeim til þess að mýkja ullina upp. 

 

Ullarflíkur eru einna viðkvæmastar fyrir þvotti og er því gott að þvo þær í höndunum. 

Kjörhitastig á vatni fyrir þvott á lopa er 30 - 37°C, þannig að vatnið er hvorki kalt né heitt að 

setja hendina ofan í það. Gott er að nota, brúnsápu, grænsápu, náttúrulega sápu eða jafnvel 

sjampó við þvottinn. Prjónaflíkur á ekki að láta liggja lengi í vatninu heldur örskamma stund 

og taka þær síðan upp úr og skola sápuna vel úr þeim. Gott er að setja hárnæringu í síðasta 

skolvatnið. Það mýkir ullina og veldur því að hún stingur minna. Þegar búið er að þvo 

flíkurnar er gott að leggja þær til þerris ofan á handklæði. Þegar verið er að leggja þær á 

handklæði er gott að slétta vel úr þeim og teygja til ef þess þarf.  

5.2 Að fitja upp og fella af 

Eins og áður hefur verið vikið að þá miðast uppskriftirnar við að nemendur kunni að fitja upp 

og fella af. Uppfitjun eða fit er gerð þar sem byrja á að prjóna. Þegar fitjað er upp er verið að 

búa til lykkjur sem eru settar upp á prjóninn. Í uppskriftunum er notuð hin algenga 

húsgangsfit og er hún hæfliega sterk og teygjanleg í flestar prjónaðar flíkur. Afflelling er ekki 

síður mikilvæg en uppfitjunin og er hún til þess að ganga frá prjóni til þess að það rakni ekki 

upp. Keðjuaffelling (prjónuð affelling) er nýtt í uppskriftunum en hún getur auðveldlega 

orðið of föst og því þarf að passa upp á á gefa vel eftir bandið sem fellt er af með (Gréta 

Sörensen, 2014).  

 

5.3 Að prjóna slétt og brugðið 

Í verkefnaheftinu er gert ráð fyrir að nemendur kunni að prjóna slétt og brugðið en þær 

aðferðir eru meginundirstaðan í prjónaverkefnunum. Í öllum uppskriftunum er þannig unnið 

með sléttar og brugðnar prjónalykkjur og annað hvort er prjónað í hring eða fram og til baka. 

Í verkefnunum er unnið með stroff þar sem blandað er saman sléttum og brugðnum lykkjum, 

slétt prjón og garðaprjón. Stroffin og slétta prjónið eru prjónuð í hring og garðaprjón með 

sléttum lykkjum fram og til baka með hringprjóni eða bandprjónum. Með því að nota 

hringprjón til þess að prjóna fram og til baka eru minni líkur á því að lykkjurnar detti út af 

prjóninum. Einnig er gott að láta stykkið sem prjónað er, hvíla á snúrunni á prjónum á meðan 

prjónað er. 

 

5.4 Að sauma saman og ganga frá endum 

Frágangur á prjónuðum afurðum er ekki síður mikilvægur fyrir heildarútlit afurðarinnar en 

prjónaskapurinn sjálfur. Mikilvægt er að eyða tíma í að ganga vandvirknislega frá endunum 

og leggja lokahönd á afurðina. Þegar gengið er frá uppfitsenda eða affellingu í hringprjóni er 

best að tengja spottann beint í næstu lykkju til þess að brúnin verði heillegri og minna beri 

samskeytunum. Endinn er falinn langsum og er hann þá þræddur innan í annan 

lykkjuhelminginn í röðinni. Gott er að miða við að fara með spottann um það bil nálarlengd 

inn í prjónið þegar gengið er frá tveimur endum sem eru á sama stað, sem getur t.d. verið við 

dokku- eða litaskipti. Best er að leggja endana í kross og þræða þá síðan í sitt hvora áttina og 

er þrætt í lykkjur sömu umferðar. Þegar gengið er frá endum þarf að passa að toga ekki fast í 

þá því þeir þurfa að fá að liggja hæfilega lausir í prjóninu (Gréta Sörensen, 2014).  

 

Á púðaverinu er hólkurinn saumaður saman, krækt í kantlykkjurnar og saumað er til skiptis í 

sitthvora brúnina. Þetta undirstrikar línuna efst og neðst á púðaverinu og gerir púðaverið 

meira eins og ferhyrning í laginu og púðinn verður fallegri fyrir vikið. Handhólkarnir eru 

saumaðir saman með sömu aðferð, þar sem krækt er í lykkjurnar í jaðrinum til skiptis á hvorri 

brún. 

 

5.5 Bandprjónar, hringprjónar og sokkaprjónar 

Bandprjónar eru tveir langir prjónar sem eru með hnúð á endanum. Þessa prjóna er gott að 

nota þegar stykki eru prjónuð fram og til baka. Hringprjónar eru notaðir til að prjóna stærri 

stykki sem prjónuð eru í hring. Einnig getur verið hentugt að prjóna stór stykki sem prjónuð 

eru fram og til baka á hringprjón til þess að dreifa þunganum á hringprjóninn og stykkið 

getur þá hvílt í kjöltunni sem auðveldar prjónaskapinn til muna (Gréta Sörensen, 2014). 

 

Aðeins ein uppskriftin miðar við að notaðir séu bandprjónar eða sokkaprjónar. Bandprjónar 

henta mjög vel til þess að prjóna handhólka þar sem tiltöllulega fáar lykkjur eru í stykkjunum 

og er því auðvelt að prjóna slétt fram og til baka með þeim. Hringprjóna valdi ég að nota í 

fimm af sex uppskriftunum þar sem þær eru af stórum stykkjum og henta hringprjónar því 

mjög vel í þau verkefni. Fjögur af fimm verkefnunum, sem hringprjónn er nýttur við, eru 

prjónuð í hring en einungis hringtrefillinn er prjónaður sléttur, fram og til baka. Ég taldi 

heppilegt að nota hringprjón til þess að prjóna hann því stykkið verður langt og 

fyrirferðarmikið. 

5.6 Uppsetning og innihald prjónauppskriftanna 

Prjónauppskriftirnar í verkefnaheftinu eru hugsaðar sem grunnuppskriftir og er gengið út frá 

einni stærð. Hugað er að því að lykkjufjöldi í uppgefnum uppskriftum henti flestum stærðum 

og á það einnig við um prjónfestuna sem ekki er heldur gefin upp. Ef svo ber undir að stækka 

eða minnka þurfi flíkina eða afurðina, þá sé auðvelt að bæta við eða fækka lykkjum og þær 

aðgerðir muni ekki breyta uppskriftinni né útlitinu svo nokkru nemi. Grunnupplýsingar sem 

eiga við allar uppskriftirnar eru fremst í verkefnaheftinu. Upplýsingarnar eru settar saman til 

þess að nemendur og kennari viti hvað þarf til þess að geta nýtt sér uppskriftirnar og hvað 

þarf að finna til áður en hafist er handa. 

 

Uppskriftirnar í heftinu eru ekki settar upp eftir erfiðleikastigi og eru þær því allar á sama 

getustigi en taka þó mislangan tíma í vinnslu. Uppskriftir innihalda upplýsingar um hráefni, 

stærðir, áhöld og prjónatækni ásamt leiðbeiningum um það hvernig eigi að prjóna 

viðkomandi hluta af því sem prjónað er. Einnig eru í uppskriftunum leiðbeiningar um það 

hvernig á að setja saman og ganga frá verkinu. Engin ein leið er til þess að setja fram 

prjónauppskriftir og er engin ein leið réttari en önnur. Það sem skiptir mestu máli er að 

fyrirmæli séu skýr, læsilega fram sett og villulaus, svo að útkoman verði rétt þegar búið er að 

prjóna og ganga frá öllu. „Prjónauppskrift er heildarlýsing á því hvernig prjóna á tiltekna flík 

eða annan prjónaðan hlut.“ (Gréta Sörensen, 2014). 

 

Uppskriftirnar eru settar upp á einfaldan hátt með númeruðum leiðbeiningum. Orðalagið er 

einfallt og auðskiljanlegt svo að nemendur eiga vel að geta skilið hvað átt er við hverju sinni. 

Textinn er hnitmiðaður og var markmiðið í upphafi að leiðbeiningarnar fyrir hvert verkefni 

yrðu ekki í fleiri  tíu punktum og eru þær í fjórum til átta punktum. Við hverja uppskrift er 

skýr mynd af tilbúinni afurð á fyrirsætu. Einnig eru myndir af öllum verkefnunum í upphafi 

heftisins.  

 

Prjónagarn er eins misjafnt og mikið er til af því. Mikilvægt er að þekkja það hráefni sem 

kosið er að vinna með. Þessi þekking gerir okkur kleift að átta okkur á eiginleikum garnsins 

sem valið er. Engin prjónuð voð verður betri heldur en garnið sem hún er prjónuð úr, alveg 

sama hversu vel hún er prjónuð. Grunnvallaraðtriði er því að þekkja mismunandi hráefni 

þegar prjónað er. Spunatrefjar (textíltrefjar) eru hár og trefjar sem eru búnar til eða eru 

náttúrulegar og hægt er að spinna saman í þráð. Náttúrulegum trefjum er skipt í efni úr dýra- 

eða jurtaríkinu. Gerviefnum er skipt í hálfgervi- eða algerviefni (Gréta Sörensen, 2014).  

 

Allar uppskriftirnar í verkefnaheftinu eru prjónaðar úr Álafosslopa og á prjóna númer sex. 

Álafosslopinn er gefinn upp fyrir prjóna númer 5 1/2
  til 6 1/2

 .  Ástæðan fyrir því að ég valdi að 

nota Álafosslopa fram yfir annað er að hann er úr íslenskri ull og framleiddur á Íslandi, auk 

þess að vera tiltölulega grófur. Vegna þess að hann er grófur er fljótlegt að prjóna úr honum 

og vegna grófleikans er hann þægilegur í höndum þegar verið er að prjóna úr honum. 

Álafosslopinn er til í mörgum fallegum litum og er því hægt að leika sér með litina eins og 

mann listir við prjónaskapinn. Álafosslopinn er líka góður að því leyti að ef prjónað er misfast 

er ekkert mál að laga það til þegar hann er blautur, þar kemur líka til eiginleiki ullarinnar. Það 

sama á við þegar lykkjur týnast á leiðinni þá er lítið mál að krækja í þær og laga án þess að 

nokkuð beri á því.  

 

5.7 Prjónaverkefnin 

Sýnishornin í verkefnaheftinu eru öll í sama hlutlausa litnum til þess að skapa ekki 

fyrirmyndir að litavali fyrir nemendur með þeim. Sköpun nemenda á að skína í þeirra 

verkefnum. Hver og einn nemandi á að velja sér liti í sitt verkefni óháð því hvernig 

fyrirmyndin er í verkefnaheftinu. Nemendur geta valið sér einn eða fleiri liti til þess að hafa í 

verkefnum sínum. Einnig geta nemendur saumað eitthvað í eftir á eins og til dæmis perlur 

eða myndir.  

 

Eyrnabandið er prjónað í hring á 40 cm hringprjón. Fitjaðar eru upp 60 lykkjur. Prjónað er 

slétt og brugðið, tvær sléttar og tvær brugðnar til skiptis þar til eyrnabandið mælist 9 cm, þá 

er fellt af og gengið frá endunum. 

Hálsskjólið er prjónað í hring á 40 cm hringprjón. Fitjaðar eru upp 60 lykkjur. Prjónað er stroff 

neðan á skjólið, tvær sléttar og tvær brugðnar til skiptis, fjóra hringi. Prjónað er slétt fyrir 

ofan stroffið þar til hálsskjólið mælist 18 cm. Prjónað er stroff ofan á hálsskjólið, tvær 

brugðnar og tvær sléttar til skiptis, alls fjóra hringi.  

 

Húfan er prjónuð í hring á 40 cm hringprjón. Fitjaðar eru upp 60 lykkjur. Prjónað er stroff 

neðan á húfuna, ein slétt og ein brugðin til skiptis, alls fimm hringi. Prjónað er slétt þar til 

húfan mælist 25 cm þá er endinn þræddur í gegnum lykkjurnar og gengið frá honum. 

 

Hringtrefillinn er prjónaður með 60 cm hringprjóni. Fitjaðar eru upp 24 lykkjur. Prjónað er 

fram og til baka þar til trefilinn mælist 130 cm. Þá er fellt af og saumað saman.  

 

Handhólkarnir eru prjónaðir á bandprjóna. Fitjaðar eru upp 20 lykkjur. Prjónað er fram og til 

baka þar til stykkið mælist 16 cm. Þá er fellt af og stykkið saumað saman þannig að garðarnir 

liggi langsum eftir hendinni. 

 

Púðaverið er prjónað á 60 cm hringprjón. Fitjaðar eru upp 90 lykkjur og tengt á hring og 

prjónað slétt þar til stykkið mælist 37 cm. Síðan er fellt af og hólkurinn saumaður saman, 

fyrst öðru megin. Krækt er í lykkjurnar á brúnunum sitt hvoru megin. Að lokum er saumað 

hinu megin, u.þ.b. hálfa leið.  Að lokum er fyllingarpúði settur inn í verið og lokið við að 

sauma saman. 

6 Niðurstöður og lokaorð 

Verkefnaheftið með prjónauppskriftunum var unnið út frá reynslu minni af prjóni í gegnum 

tíðina. Vinnan við þetta verkefni var mjög skemmtileg en á sama tíma krefjandi, þar sem ég 

hafði ekki búið til prjónauppskriftir áður en fannst hafa vantað aðgengilegar 

prjónauppskriftir. Mér hefur alltaf fundist prjón áhugavert og hef alltaf haft gaman af því að 

prjóna eins lengi og ég man. Eftir að hafa skoðað þær prjónabækur og blöð sem til eru á 

markaðinum, ásamt reynslu minni af vettvangi og í náminu, fannst mér góð hugmynd að 

útbúa uppskriftahefti sem hentaði fyrir grunnskólaaldurinn. Reynsla mín af vettvangi og 

frásagnir yngri systkina minna koma heim og saman við það að oft sé einungis eitt verkefni  í 

boði fyrir nemendur þegar unnið er með prjón. Því fannst mér því upplagt að búa til 

prjónauppskriftir sem að kennarar geta nýtt sér til þess að bjóða upp á fjölbreyttara 

verkefnaval. Tel ég það mjög mikilvægt að nemendur fái verkefni sem þeir geta valið úr og er 

ég sannfærð um að það auki áhuga þeirra. Menningararfurinn sem prjónið hefur að geyma 

er þjóðinni okkar dýrmætur.  

 

Valið á prjónaverkefnunum í upphafi vinnuferlisins var þrautin þyngri. Fyrst um sinn var 

ætlunin að gera uppskriftirnar með mismunandi garni og þar af leiðandi mismunandi 

prjónastærðum. Fljótlega kom í ljós að það tæki of mikinn tíma og væri bara til þess að flækja 

vinnuna við uppskriftaheftið. Auk þess hefði það þá ekki passað við upphaflegu hugmyndina 

um það að uppskriftirnar ættu að vera einfaldar, auðskiljanlegar, fljótlegar og hlutlausar. 

Þannig gætu nemendur haldið áfram í verkefnaheftinu á auðveldan hátt vegna þess að þau 

þekktu þá til vinnulagsins í öllum verkefnunum. Þegar ég hafði áttað mig á þessu ákvað ég að 

vinna uppskriftir þar sem að sama garnið væri notað og sama prjónastærðin og þar með 

einfaldaðist verkefnið heilan helling.  

 

Í verkefni mínu leitaðist ég við að svara rannsóknarspurningunni um hvernig væri hægt að 

búa til einfaldar og auðlesnar prjónauppskriftir sem myndu auka sjálfstæði, sköpun og 

vinnusemi nemenda. Niðurstaðan er að hægt er að búa til hentugar prjónauppskriftir fyrir 

miðstig grunnskólans með því að setja þær upp í stigum með skýrum og hnitmiðuðum texta 



26 

og hafa myndir til hliðsjónar sem sýna tilbúnar afurðir. Ég tel verkefnaheftið hafi heppnast 

vel þar sem að ég bjó til hlutlausar prjónauppskriftir og sýnishorn þar sem markmiðið er 

einnig að sköpun nemenda fái að skína í gegn í þeirra eigin verkum. Uppskriftirnar eru 

einfaldar og í þrepum og þar með eiga þær að auka sjálfstæði nemenda og vinnusemi þeirra.  

